
Ganeshalila Stuti

గణేశలీలాస్తుతిః

అద్రిరాజజ్యేష్ఠపుత్ర   హే గణేశ విఘ్నహన్
పద్మయుగ్మదన్తలడ్డుపాత్రమాల్యహస్తక   ।

సింహయుగ్మవాహనస్థ భాలనేత్రశోభిత
కల్పవృక్షదానదక్ష భక్తరక్ష రక్ష మామ్ ॥ ౧॥

ఏకదన్త వక్రతుణ్డ  నాగయజ్ఞసూత్రక 
సోమసూర్యవహ్నిమేయమానమాతృనేత్రక  ।

రత్నజాలచిత్రమాలభాలచన్ద్రశోభిత 
కల్పవృక్షదానదక్ష భక్తరక్ష రక్ష మామ్ ॥౨॥

వహ్నిసూర్యసోమకోటిలక్షతేజసాధిక-
ద్యోతమానవిశ్వహేతివేచివర్గభాసక  ।

విశ్వకర్తృవిశ్వభర్తృవిశ్వహర్తృవన్దిత
కల్పవృక్షదానదక్ష భక్తరక్ష రక్ష మామ్ ॥ ౩॥

స్వప్రభావభూతభవ్యభావిభావభాసక
కాలజాలబద్ధవృద్ధబాలలోకపాలక   ।

ఋద్ధిసిద్ధిబుద్ధివృద్ధిభుక్తిముక్తిదాయక   
కల్పవృక్షదానదక్ష భక్తరక్ష రక్ష మామ్ ॥ ౪॥

మూషకస్థ విఘ్నభక్ష్య రక్తవర్ణమాల్యధృన్ -
మోదకాదిమోదితాస్యదేవవృన్దవన్దిత   ।

స్వర్ణదీసుపుత్ర  రౌద్రరూప  దైత్యమర్దన 
కల్పవృక్షదానదక్ష భక్తరక్ష రక్ష మామ్ ॥ ౫॥

బ్రహ్మశమ్భువిష్ణుజిష్ణుసూర్యసోమచారణ   -

దేవదైత్యనాగయక్షలోకపాలసంస్తుత  ।
ధ్యానదానకర్మధర్మయుక్త శర్మదాయక

కల్పవృక్షదానదక్ష భక్తరక్ష రక్ష మామ్ ॥౬॥

ఆదిశక్తిపుత్ర  విఘ్నరాజ భక్తశఙ్కర
దీనానాథ దీనలోకదైన్యదుఃఖనాశక  ।

అష్టసిద్ధిదానదక్ష   భక్తవృద్ధిదాయక
కల్పవృక్షదానదక్ష భక్తరక్ష రక్ష మామ్ ॥ ౭॥

శైవశక్తిసాఙ్ఖ్యయోగశుద్ధవాదికీర్తిత   
బౌద్ధజైనసౌరకార్మపాఞ్చరాత్రతర్కిత    ।

వల్లభాదిశక్తియుక్త   దేవ భక్తవత్సల
కల్పవృక్షదానదక్ష భక్తరక్ష రక్ష మామ్ ॥౮॥

దేవదేవ విఘ్ననాశ దేవదేవసంస్తుత
దేవశత్రుదైత్యనాశ   జిష్ణువిఘ్నకీర్తిత  ।

భక్తవర్గపాపనాశ  బుద్ధబుద్ధిచిన్తిత  
కల్పవృక్షదానదక్ష భక్తరక్ష రక్ష మామ్ ॥౯॥

హే గణేశ లోకపాలపూజితాఙ్ఘ్రియుగ్మక
ధన్యలోకదైన్యనాశ  పాశరాశిభేదక ।

రమ్యరక్త ధర్మసక్తభక్తచిత్తపాపహన్  
కల్పవృక్షదానదక్ష భక్తరక్ష రక్ష మామ్ ॥ ౧౦॥

యే పఠన్తి విఘ్నరాజభక్తిరక్తచేతసః
స్తోత్రరాజమేనసోపముక్తశుద్ధచేతసః   ।

ఈప్సితార్థమృద్ధిసిద్ధిమన్త్రసిద్ధభాషితాః    
ప్రాప్నువన్తి  తే గణేశపాదపద్మభావితాః ॥ ౧౧॥

ఇతి గణేశలీలాస్తుతిః సమాప్తా ।

